
Кіріспе

Осы стандарт «Балалардың құқықтары туралы» Конвенцияның, «2030 жылға дейінгі Қазақстанның даму стратегиясының», «Білім туралы» Қазақстан Республикасы Заңының, «Қазақстан Республикасында білім беруді дамытудың 2005-2010 жылдарға арналған мемлекеттік бағдарламасының», «Қазақстан Республикасының білім беру ұйымдарында тәрбиелеудің 2006-2011 жылдарға арналған кешенді бағдарламасының», «Қазақстан Республикасында 12 жылдық білім беруді дамыту тұжырымдамасының» ережелеріне сәйкес әзірленді.

Аталған стандарттың негізгі қызметі мектепке дейінгі және жалпы орта білім беру жүйесінде рухани-адамгершілік білім беруді ұйымдастырудың нормативтік талаптарын анықтау болып табылады.

Мұнда: 

· тікелей өзін-өзі тану пәні арқылы, сонымен қатар басқа да білім салалары арқылы жүзеге асырылатын рухани-адамгершілік білім жүйесіне; 

· өзін-өзі тану пәнінің күтілетін нәтижелеріне, оқушылардың оқу жетістіктерінің деңгейлеріне және базалық мазмұнына;

· рухани-адамгершілік білім берудің вариативті құрамбірлігіне (қолданбалы курстар, таңдау бойынша курстар);

· сыныптан тыс іс-шаралардың әр түрлі нысандарына және қосымша білім беруге қойылатын талаптар белгіленген.
Осы талаптар мектепке дейінгі және жалпы білім беретін оқу орындарында «Өзін-өзі тану» рухани-адамгершілік білім беру бағдарламаларын мақсатқа сай іске асыруға арналған негізде қызмет етеді. Осы құжат жеке тұлғаның үйлесімді қалыптасу процессіндегі көп қырлы аспектілерді ескере отырып, рухани-адамгершілік білім беру мақсатарына және оқу жетістіктерінің деңгейлері бойынша күтілетін нәтижелер түрінде белгіленген адамгершіліктің этикалық нормаларына жету жолдарын анықтауға шығармашылық тұрғыда мүмкіндік береді.

1  Қолданылу саласы

Осы стандарт өзін-өзі тану процесін ұйымдастыруға қойылатын талаптарды белгілеп, мектепке дейінгі және 12 жылдық орта білім беру шарттарына сәйкес жеке тұлғаның рухани-адамгершілік дамуының негізгі бағыттарын анықтайды. 

Белгіленген талаптар:

Қазақстан Республикасының мектепке дейінгі және жалпы білім беретін орындарында өзін-өзі тану бойынша оқу процесін ұйымдастыру кезінде;

- өзін-өзі тану бойынша оқулықтар мен оқу-әдістемелік кешендерді әзірлеу кезінде;

- өзін-өзі тану бойынша білім алушылардың оқу жетістіктерін қадағалау кезінде;

- адамгершілік-рухани білімнің вариативті құрамбірлігі ретінде қолданбалы курстар мен таңдау бойынша курстарды әзірлеу кезінде;

- қосымша білім беруде және мектептен тыс іс-шаралардың түрлі нысандарын ұйымдастыру кезінде міндетті болып табылады. 

Стандарттың бірқатар талаптары білім беру мазмұнының құндылық әлеуетін күшейтуші адамгершілік қағидаттарын іске асырудың шарты ретінде басқа оқу пәндері бойынша мемлекеттік жалпы білім беретін стандарттар мен білім беру бағдарламаларын әзірлеу кезінде бағдар беру қызметін атқарады.

2 Нормативтік сілтемелер

Осы стандартта мынадай стандарттарға сілтемелер жасалынды:

Қазақстан Республикасы жалпы орта білім берудің мемлекеттік жалпығы міндетті стандарты. Жалпы орта білім беру. Негізгі ережелер.

Қазақстан Республикасы жалпы орта білім берудің мемлекеттік жалпығы міндетті стандарты. Жалпы орта білім беру.
Ресми басылым

3 Терминдер, анықтамалар және қысқартулар 

Осы стандартта сәйкес анықтамаларымен мынадай терминдер қолданылады:

Жалпы орта білім берудің базалық мазмұны: Жалпы білім беретін мекемелерде міндетті түрде оқытылатын, Қазақстан Республикасы білім беру жүйесінің келесі сатылары мен деңгейлерінде оқуды жалғастыру үшін жеткілікті болатын жалпы орта білім мазмұнының құрамы мен құрылымы.

Базистік оқу жоспары: Вариативті білім беруге дайындық жағдайында жалпы орта білім негізін анықтайтын және жалпы білім беретін мекемелер оқу жүктемесінің инвариантты және вариативті құрамбірліктерін құрайтын нормативтік құжат. Базистік оқу жоспары типтік және жұмысшы оқу жоспарларын дайындауға негіз болады және жалпы білім беретін мекемелердің іс-әрекеттерін қаржыландыру үшін бастапқы құжат болып табылады.

Білімді ізгілендіру: Оқу мен тәрбие жұмысын ұйымдастыруда мұғалім басшылыққа алатын ізгілендіру идеяларын тарату процесі; мұғалім мен оқушы арасында тұлғалық-теңқұқықтық қатынасты орнату; баланың қызығушылықтары мен қажеттіліктеріне құрмет таныту және балада әрбір адами тұлғаның құндылықтарын түсінуін қалыптастыру.

Жеке даралық: Жеке адамның әлеммен қарым-қатынасынан (ойы, сезімінің нақты үйлесуі, еріктің, қажеттіліктердің, мотивтердің, тілектердің, қызығушылықтардың, интеллектінің, бейімділіктердің, қабілеттердің және т.б. көріністері) көрінетін өзіне ғана тән ерекшеліктерінің жиынтығы, қайталанбайтын өзгешелігі.

Жеке тұлға: Табиғатты, қоғамды және өзін қайта өзгерте алатын өмір жолын таңдау мүмкіндіктеріне ие, әлеуметтік рөлдерді иеленуші адам.

Құзірет: Белгілі бір контексте қойылған мақсаттарға қол жеткізу үшін білім, іскерлік, дағдылар және өмірлік тәжірибелерді тиімді жұмылдыру даярлығы.

Құзіреттілік: Шынайы өмірлік жағдаяттардан туындаған нақты немесе басқа да іс-әрекеттерді орындау барысында білімдерді, өмірлік тәжірибелерді, құндылықтар мен бейімділіктерді пайдалану арқылы әр түрлі мәселелерді шешу қабілетін анықтайтын тұлғаның интегралды сипаты.

Адамгершілік: Адамның жалпы мәдениетінің, абыройының, жалпы адамзаттық құндылықтарды ұстануының көрсеткіші; адамның басшылыққа алатын ішкі, рухани қасиеттері.

Руханилық: Жеке тұлғаның таңдалған мақсатқа талпынысы, сананың құндылық сипаты; әлемді және бәрінен бұрын өзін тануға ұмтылысынан, яғни ең құнды нәрсені іздеу мен ашудан, өмірдің мәніндегі анықтылық пен қажеттіліктен; өзін-өзі ұғынудан, өзін-өзі жетілдіруден; әлемнің жаратылысы, адам жаны, өмір мен өлім, ақиқат, жақсылық пен жамандық туралы болмыстың «мәңгілік мәселелеріне» жауап табуға ұмтылудан көрінетін адамның өмір сүру тәсілін анықтау. 

Рухани-адамгершілік білім беру: Арнайы ұйымдастырылған процесс: 

1) әлемге эмоционалдық-құндылық қатынасынан негізделген адамзаттың әлеуметтік-мәдени тәжірибесін игеруі; 2) оқушылардың рухани-адамгершілік салада нақты білімдік деңгейге қол жеткізуде, танымдық және тұлғалық мәселелерді шешуде жеке тәжірибесін қалыптастыруы; 3) тұлғаны дамыту, оның жеке тәжірибесі мен мінез-құлығын байыту, әлеуметтік және жеке тәжірибенің өзара әрекеттестігі, әлеуметтік іс-әрекеттің көп қырлы түрлерінде тұлғаның шығармашылық мүмкіндіктерін ашу; 4) адамгершілік заңы тұлғаның өз заңы бола алатындай тұлғалық автономияны дамыту; 5) адамгершілік таңдау негізінде тұлға үшін маңызды мәселелерді шешу тәжірибесін қалыптастыру.
Білім саласы: Оқуға міндетті пәндерді қамтитын жалпы орта білімнің базалық мазмұнының құрамы.

Негізгі білім беру бағдарламасы: Оқытудың мақсатын, міндеттерін, пәннің орнын, оқытудың жоспарланған нәтижелерін, инвариантты оқу жүктемесіне енетін міндетті оқу пәндерінің базалық мазмұнын анықтайтын құжат.

Оқушы портфолиосы: Оқытудың күтілетін нәтижелерін бағалаудың тиімді нысаны. Портфолионың міндеті – баланы өз тәжірибесін қорытындылауға, білімін жинақтауға, «өзін-өзі көрсете білуге» үйрету. Портфолионың педагогикалық міндеттері: оқушы белсенділігі мен оның дербестігін мадақтау, оларды оқыту мен бетінше оқу мүмкіндіктерін кеңейту, өзінің білімдік нәтижелерін жоспарлау, рефлексивті-бағалау дағдылары мен өзін-өзі бағалау әрекеттерін дамыту. 

Рефлексия: Адамға өзін басқа адамдардың қабылдауы мен бағалауын түсінуіне септігін тигізетін адамның өз ішкі дүниесіне талдау жасауы, өзінің жеке іс-әрекеттерін өзіндік бағалау процесі. 

Рефлексиялық: Ұғынуда, үйренуде, өз ойын, сөздері мен әрекеттерін талдауда тұлғаның өзіндік «Мен» шегінен шығу қабілеті.

Өзін-өзі жігерлендіру: Жеке тұлғаның рухани және шығармашылық әлеуеті көрінісінің жоғары деңгейі, өзінің жеке тұлғалық мүмкіндіктерін толық анықтау мен дамытуға ұмтылуы; мүмкіндіктердің шындыққа айналуы. 

Өзін-өзі тәрбиелеу: Жеке тұлғаның өзін-өзі тану, өзін-өзі талдау, өзін-өзі бағалау және өзін-өзі бақылау арқылы өзінің жағымды қасиеттерін жетілдіруіне және жағымсыз әрекеттерінен арылуға бағытталған саналы, мақсатты бағытталған іс-әрекеті.

Өзін-өзі анықтау: Өзін-өзі бағалау дәрежесі; тұлғалық бағытының мазмұнды жағы; адамның қоғамда өзін-өзі тұлға ретінде анықтауы, оның әлеуметтік-мәдени құндылықтарға байланысты белсенді көзқарас ұстануы және осы арқылы өзінің өмір сүру мәнін анықтауы (болашаққа ұмтылу арқылы); қандай да бір проблемалық жағдайда өзіндік ұстанымын анықтау мен бекіту бойынша жеке таңдауын саналы түрде жүзеге асыру процесі мен нәтижесі; адамның ішкі еркіндігіне ие болуының және оны көрсетуінің негізгі тетігі.

Өзін-өзі дамыту: Тұлғаның рефлексия, жоспарлау, өзіндік даму нәтижелерін болжап білу сияқты психикалық көріністерінің негізінде жүзеге асатын өзін-өзі жетілдіру процесі. 

Өзін-өзі тану: 1) тұлғаның өзін-өзі дамыту мен өзін-өзі жүзеге асыру мақсатында өзі туралы нақты білім алуға бағытталған шығармашылық іс-әрекеті; 2) жалпы адамзаттық құндылықтар негізінде тұлғаның рухани-адамгершілік білімінің түйінді рөлін атқаратын оқу пәні. 

Өзін-өзі түсіну: Табиғи, әлеуметтік және тұлғалық аспектілер бірлігінде субъектінің өзін-өзі түсіну мен қабылдау іс-әрекеттері.

Өзін-өзі іске асыру: Адамның өзінің тұлғалық мүмкіндіктерін, қасиеттерін, басқа адамдар арасындағы орнын саналы түрде дамыту процесі мен нәтижесі.

Оқу пәнінің стандарты: Нақты оқу пәнінің мақсатын, құрылымын, базалық мазмұнын және оны оқуға бөлінген оқу сағатының максималды көлемін анықтайтын құжат.

Қалыптасу: Тұлғаның әлеуметтік мәнді рухани-адамгершілік идеалға жақындасуымен ерекшеленетін даму процесі. 

Құндылық: Ұмтылыстар мен мақсаттардың, ал абсолюттік мағынасында - болмыстың мәні. Жоғары мәнділігі нақты немесе басқа да объектілермен қатынастарда құндылықтар мәні болып табылады. Жоғары рухани құндылықтар: жақсылық, сұлулық, еркіндік, өмір мәні, ақиқат, адамның өзіндік құндылығы, лайықты өмір сүру, жалпы адамгершілік және т.б. Жеке тұлғалық тұрғысындағы құндылықтық бағдарлар (олардың сипаты, мазмұны, әр түрлілігі, жоғары рухани құндылықтарға ие болуы) тұлғаның рухани даму деңгейін білдіреді. 

Жеке тұлғаның құндылықтық әлеуеті: Жеке тұлғаның бағыттылығы, оның сенімдері, дүниеге көзқарасы, идеалдары, ұмтылыстары; өмір сүру түрін еркін таңдай алуын өз бетінше іске асыратын дербес ерекшелік.

Адам: Өзінің қызығушылықтары мен қажеттіліктеріне сәйкес тұрмысты және өзін-өзі мақсатқа лайық қайта өзгертуші, белсенді, әрекетшіл жан. Адам биологиялық, психологиялық, әлеуметтік және рухани-мәдени сипаттардың бірлігін көрсетеді. Осылардың біреуінің жетіспеуі оның тұтастығы мен өзгешелігінің сапасына нұқсан келтіреді. Өзінің жаратылысын түсіну, өмірдің мәні бойынша сұрақтарға жауап іздеу, қоршаған болмыс арасынан өзін бөліп қарау және әлемнің қайта құрылуын түсінетін субъект болып табылу адамға ғана тән. Әрбір адамды сипаттайтын тән, жан және рух барлық уақытта үйлесімділікте бола бермейді және бірегей ұмтылыстарға бағына бермейді. Олардың арасындағы үйлесімділікке толық қол жеткізу және оны ұзақ уақыт ұстап тұру – әрбір саналы адамның мақсаты және оның қанағатанушылығы мен бақытының негізі. 

Жалпы орта білімнің мектептік (вариативті) компоненті: Оқушылардың қызығушылықтары мен қабілеттерін қанағаттандыруға бағытталған білім беру мазмұнының вариативті бөлігі.

Мен-тұжырымдамасы: Адамның өзімен-өзі және басқа адамдармен өзара қатынастарды құру негізіндегі өзі туралы түсініктер жүйесі. 

* Осы стандартта мынадай қысқартулар енгізілген:

БОЖ: Базистік оқу жоспары.

«Бөбек» ҰҒПББСО: «Бөбек» ұлттық ғылыми-практикалық, білім беру және сауықтыру орталығы.

4  Жалпы ережелер
4.1 Әлемдік білім беру кеңістігінің даму үрдістері

Әлемнің көптеген жоғары дамыған елдері қоғамның материалдық игіліктеріне қол жеткізе отырып, табиғатқа тұтынушылық қатынас, рухани тапшылық, тұрпайылық, адамдардың бытыраңқылығы, қоғамда туындаған қарама-қайшылықтарды бейбіт жолмен шеше алмау сияқты әлеуметтік проблемалармен бетпе-бет келуде. 


Қазіргі жағдайдағы білім беру өркениеттік деңгейдегі маңызды: адамдардың жоғары идеалдарға және адамгершілік құндылықтарға сенімділігін қайтару, көздеген мақсаттарына қол жеткізу жолдарын айқындау үшін олардың өзіне, өз күшіне сенуіне көмектесу міндеттерін шешуді өз қолына алуы қажет.

Қазіргі әлемдік білім беру кеңістігінде жастардың бойында әлемнің біртұтас бейнесін қалыптастыруға, көп түрлі мәдениеттерді құрметтеуге тәрбиелеуге, руханилыққа, адамгершілікке қызығушылығын оятуға, өскелең ұрпақтың әлеуметтік белсенділігін дамытуға баса назар аударылып отыр.

Білімді жаңартудың мәдени-әлеуметтік маңыздылығы жалпыадамзаттық құндылықтарға басымдылық берілетін бірегей әлемдік қауымдастық құру болып табылады.

Өз ойына, сөзіне, іс-әрекетіне жауапкершілікпен қарайтын, табысты еңбек етуге дайын үйлесімді адамды тәрбиелеу аса маңызды.

Әлемдік білім беру практикасын дамытудың жетекші үрдісі білімнің компетенттілік бағытын қамтамасыз ету бағдары, яғни нақты өмірлік міндеттерді шешу және қоғамға қызмет ету үшін білім алушылардың меңгерген білім, іскерлік, дағдыларын және іс-әрекет тәсілдерін пайдалану қабілеттері мен дайындықтарын қалыптастыру болып табылады.

4.2 Қазақстан Республикасында білім беруді дамытудың басымдықтары

ХХІ ғасырдағы адамның руханилығы, оның шығармашылық интеллектісі, жаңалықтарға ашықтығы қоғамның негізгі капиталы ретінде бағаланады. Қазақстан Республикасында білім беруді дамытудың 2005-2010 жылдарға арналған мемлекеттік бағдарламасына сәйкес адамның тұлғалық және кәсіби шыңдалуына қол жеткізу мақсатында білімнің компетенттілік бағытын жүзеге асыруға қолайлы жағдайлар жасалуда.

Сонымен бірге, Қазақстан Республикасындағы қазіргі білім беру жүйесі адамгершілік пен руханилықты дамытуға бағдарланғаны анық. Адамгершілік адамның жалпы мәдениетінің көрсеткіші ретінде оның абыройын, жалпыадамзаттық құндылықтарды ұстануын білдіреді. Руханилық(адамның материалдық емес, адамгершілік құндылықтар басымдығына негізделген адам мен адамзат өмірінің рухтық-сезімдік жақтары, адамдардың өзгеше ойлау бейнесі мен тіршілік әрекеті. 

Әлемді құндылық тұрғысында ұғыну барысында өзін-өзі танудың рөлі шексіз арта түседі. Мұның өзі жеке тұлғаның өмірдің мәнін, өзінің өмірдегі орнын түсінуіне көмектеседі. Рухани-адамгершілік білім беру жеке тұлғаның әлеуетін барынша ашуға, өзін-өзі тану процесінде жақсы адамды тәрбиелеуге бағдарланған.

Рухани-адамгершілік білімді іске асыру процесі: 

- әрбір оқушының өмірдің мәнін, өзін-өзі тану, өзін-өзі анықтау және өзін-өзі іске асыру қажеттілігін түсінуі үшін жағдай туғызу негізінде жалпыадамзаттық құндылықтарға қатыстыруды; 

- мектепте оқытылатын пәндердің тәрбиелік әлеуетін және олардың жеке тұлғаның қалыптасуындағы рөлін күшейтуді;

- әрбір оқу орындарында жеке тұлғаның рухани-адамгершілік сапасын дамытуды ынталандыратын ізгілікті білім ортасын құруды;

- оқушылардың қоғамға қызмет етуге бағытталған жасампаздық белсенділігін арттыруды;

- қазақстандық қоғамда өскелең ұрпақты рухани-адамгершілікке тәрбиелеу мәселесіндегі кең көлемді әлеуметтік серіктестікті дамытуды көздейді.

Адамды ең жоғары құндылық ретінде ұғыну мектеп бейнесін және педагогикалық теория мен практика әдіснамасын түбегейлі өзгертеді. Білімге мәдени-жасампаздық функциялар қайта оралуда. Жеке тұлғаны әлеуметтендіру мен дамыту процесінде білімнің қолдаушы рөлі күшейе түсуде. 

«Өзін-өзі тану» интегративті пәні қазақстан мектептерінің білім беру кеңістігінде түйінді рөл атқару міндетіне ие бола отырып, гуманистік дүние таным негіздерін қалайды. Табиғи болмыс адамшылдықпен, материалдық руханилықпен, макрокосмостық микрокосмостықпен, жалпыадамзаттық тұлғалықпен үздіксіз байланыста болатын барлық басқа білім беру салалары тұтас гуманитарлық білімнің бөлігі болып табылады. Осы бағыт адамның сөзсіз құндылық екендігін, оның жоғары деңгейдегі өзіндік санасын, өз абыройын, өзін-өзі құрметтеуге, пікір дербестігін сезінуге, өзін-өзі жетілдіру қабілеттеріне, рухани әлемдегі және қоршаған өмірдегі жағдаяттарда бағдарлай алу іскерлігін, өз бетінше шешім қабылдай алуға және өз әрекеттері үшін жауапты болуға тәрбиелеуді көздейді. 

Өскелең ұрпақ өзін-өзі танудың нәтижесінде адамзаттықтың құндылықтары мен адамгершіліктік идеалдарына тартылады, оқушылардың өзін-өзі жағымды қабылдауы қалыптасады, адамның өмірлік мұратын саналы түрде ұғына бастайды. 

Балалар ар-ұят пен абыройды бағалауға, жаңалықты қабылдауға әзір болуға, ұлттық және жалпыадамзаттық мәдениетті дамытуға, рухани байлыққа ұмтылуға үйренеді.

5  Өзін-өзі тану пәнінің мақсаттары

Өзін-өзі тану оқу пәні ретінде жеке тұлғаның рухани-адамгершілік тұрғысынан дамуында түйінді рөл атқарады. Қазақстан қоғамындағы өскелең ұрпақтың рухани-адамгершілік білімі мен тәрбиесі жалпыадамзаттық, жалпыұлттық, этномәдени және тұлғалық құндылықтардың үйлесімді жинақталуына бағдарланған. Осы құндылықтар адамның өзін толық іске асыруына, өмірдегі өз рөлі мен өмірлік мұратының мәнін ұғынуына, қоғамға қызмет етуіне мүмкіндік береді.

Өзін-өзі тану білімнің құндылық тұрғысындағы мәнін күшейте түсіп, жеке тұлғаның риясыз сүюін, өзіне және өз күшіне сенуін, жақсылық жасауын, өзін және өмірді бар мүмкіндігінше тануын, өзін-өзі жетілдіруі мен физикалық, психикалық, рухани, әлеуметтік, шығармашылық өсуі тұрғысынан үйлесімділікке қол жеткізу қабілеттерін ашады және дамытады. 

«Өзін-өзі тану» рухани-адамгершілік білім беру мынадай жалпы мақсаттарды алдына қояды:

- әрбір оқушының өзінің жан дүниесін сезінуіне және өзінің дербестігін түсінуіне ықпал ету;

- жеке тұлғаның жан-жақты қалыптасуына өмірлік-маңызы бар мынадай түйінді құзіреттерді мақсатты түрде дамыту арқылы ықпал ету:

- өзінің өмірлік позициясын анықтау;

- әр түрлі мәселелерді адамгершілік нормаларға сәйкес конструктивті шешу;

- өзіне, адамдарға және қоршаған әлемге ізгілікті қарым-қатынас жасау;

- адамдарға қолдан келгенше көмек беру, туыстарына және жақындарына қамқорлық көрсету;

- өзімен өзі үндестікте өмір суру; ойы, сөзі және іс-әрекеттерінде шынайы болу;

- жасампаздық белсенділік, азаматтық және отан сүйгіштік таныту;

- адамгершілік тұрғысынан таңдауға даярлығын таныту және өз ойы, сөзі мен ісіне жауапты болу;

- қоғамға қызмет ету дағдыларын іс жүзінде дамыту.

Белгіленген жалпы мақсаттар күнделікті практикада: 

- жеке тұлғаның өзін-өзі анықтауына және өзін барынша іске асыруына көмектесетін жасампаздық құндылықтарды үйретуге бағытталған біртұтас білім беру процесін құру; 

- балалардың жас ерекшеліктерін ескере отырып, жеке тұлғаның рухани-адамгершілік әлеуетінің дамуына ықпал ететін ақпараттық білім беру кеңістігін құру;

- басқа оқу пәндері мазмұнының құндылықтық мәнін күшейту;

- қоғамға қызмет етуге бағытталған оқудан тыс және мектептен тыс тәрбие рөлін арттыру;

- мектеп пен отбасының әлеуметтік серіктестігін, мұғалімдердің ата-аналар, қамқоршылар, тәрбиешілермен тығыз ынтымақтастығын дамыту арқылы жеке тұлғаның рухани-адамгершілік қалыптасуы үшін жағымды алғышарттар жасауды құру жолдарымен жүзеге асырылуы мүмкін. 

Нақты практикада белгіленген мақсаттар мен рухани-адамгершілік білімнің басым бағыттары оқушылардың өзін-өзі танудағы белгілі бір оқу жетістіктеріне қол жеткізуге мүмкіндік береді. Оқу жетістіктерінің көрсеткіштері болып табылатын оқу деңгейлері бойынша белгіленген күтілетін нәтижелер келесі бөлімде келтірілген.
6  Оқу жетістіктерінің денгейлері бойынша күтілетін нәтижелер

Өзін-өзі тану бойынша күтілетін нәтижелерді анықтауға негіз: 
1) мынадай:

- өзін тануға;

- өзгелерді тануға;

- әлемді тануға;

- адамзаттың рухани тәжірибесін тануға мүмкіндік беретін жалпыадамзаттық құндылықтар жүйесі;
2) мынадай:
– өз-өзіне;

– өзге адамдарға;

– қоршаған әлемге;

– адамзаттың рухани тәжірибесіне қатысты негіз бола алатын тұлғаның жеке қасиеті болып табылады.

Күтілетін нәтижелер – бұл мектепке дейінгі білім беру жүйесіндегі ересектер тобы және мектепалды топтары, сондай-ақ жалпы орта білімнің екі жылдық циклына арналып (2-4-6-8-10-12 сыныптардан кейін) белгіленген мақсаттар жүйесі. Күтілетін нәтижелердің бұл жүйесі оқушылардың оқу жетістіктерінің сегіз деңгейі бойынша жиынтықты құрайды.

Күтілетін нәтижелердің көп деңгейлік жүйесі бір жағынан, қысқа мерзімді және ұзақ мерзімді оқу және тәрбие мақсаттары түрінде көрінсе, екінші жағынан, оқушылардың рухани-адамгершілік даму көрсеткіштері және олардың өзін-өзі танудың жалпы мақсаттарына қол жеткізуінің көрсеткіші болып табылады және оқушылардың оқу жетістіктерін бақылауға мүмкіндік береді.

Осы күтілетін нәтижелер міндетті түрде оқытылатын пәндер мазмұнының адамгершілік әлеуетін күшейту үшін бағдар және пәнаралық байланысты жүзеге асыратан құрал қызметін атқарады. Өзін-өзі тану нәтижелері және басқа жалпы білім беретін пәндер мазмұнына сәйкес (химия, биология, тарих, география және т.б.) бірігуі әр пәннің құндылықтық мәнін ашуға бағдарланған оқу процесін жобалауға мүмкіндік береді. 

Өзін-өзі тануға оқыту білім алушылардың мынадай сегіз деңгей бойынша күтілетін нәтижелерге қол жеткізуін болжайды. 

6.1 Мектепке дейінгі білім 

6.1.1   1-деңгей (ересектер тобы)

Бес жастағы бала:

- мейірімділік, махаббат, сыпайылық, адалдық сияқты адамгершілік қасиеттер туралы түсініктерді білуі;

- жақсы мен жаманның не екенін түсініп, жақсы мен жаман әрекеттерді ажырата алуы;

- эмоциялық көңіл күйін білдіріп, үлкенді сыйлауы, мейірімділік таныта алуы;

- достарына, туыстары мен жақындарына шамасына қарай көмек көрсетуі және қамқор бола алуы; 

- салауатты өмір салты туралы қарапайым білімдерді игеруі және алғашқы дағдыларды білуі;

- қарама-қарсы жыныстағы адамдарға құрмет көрсете алуы;

- қоршаған табиғатқа ұқыпты қатынас жасау қажеттігін білуі және түсінуі;

- сурет салу, мүсіндеу, құрастыру арқылы өз көңіл күйін жеткізе алуы;

- сөз бен мінездегі жаман-жақсыны ажырата алуы, үйдегі, балалар бақшасындағы, қоғамдық орындардағы жалпы қабылданған нормалар мен ережелерді сақтай білуі    к е р е к.

6.1.2  2-деңгей  (мектепалды тобы)

Алты жастағы бала:

- отан, өмір, денсаулық, махаббат, адам, отбасы, достық, табиғат сияқты адамгершілік құндылықтар туралы бастапқы түсініктерді білуі;

- мейірімділік, сыйластық, қамқорлық, адалдық, мақтаныш, патриоттық адамгершілік құндылықтары, сондай-ақ жағымсыз қасиеттер туралы түсініктерді білуі;

- қоршаған табиғат сұлулығын қуанышты қабылдай алуы, оған қамқор бола білуі;

- өзін тануға қызығушылық көрсете білуі;

- адамдарды сыйлап, тілектестік, жанашырлық таныта алуы; 

- мінез-құлық нормаларының қарапайым түрлерін ұстана білуі, өзіне-өзі қызмет етудің бастапқы дағдыларын игере алуы;

- салауатты өмір салты ережелерін түсінуі және қолдана білуі;

- балалар ұжымында қарым-қатынас жасай алуы, өзара әрекеттесе білуі; 

- ойын кезінде өз қызығушылықтарын өзгелердің қызығушылықтарымен үйлестіре алуы;

- отбасында және құрбыластарының арасында өзара көмекке, ынтымақтастыққа даярлығын таныта алуы;

- бейнелі түрде ойлай, қиялдай білуі, шығармашылық іс-әрекеттер кезінде (музыка, ойын, би, қойылымдық көріністер) өз қабілеттері мен мүмкіндіктерін көрсете алуы   к е р е к.

6.2 Жалпы орта білім

6.2.1  3-деңгей  (1-2 сыныптар)
2-сыныпты бітірген оқушылар:

- бұрын меңгерген адамгершілік құндылықтар мен білім, ой, сөз, іс, татулық, шындық сияқты жаңа ұғымдар, оған қарама-қарсы құндылықтар туралы кеңейтілген түсініктерді білуі;

- адамның өзіне және өзгелерге деген махаббат, мейірімділік, сенім, шыншылдық, адалдық, әділдік, батылдық, құрмет сияқты жағымды қасиеттері, сондай-ақ жағымсыз қасиеттер мен эмоциялардың көрінісі туралы түсініктерді білуі;

- адам мен табиғаттың бірлігі, табиғаттың адам дамуына жағымды әсері туралы түсініктері болуы, қоршаған ортаға саналы түрде ұқыптылықпен қарым-қатынас жасай алуы; 

- денсаулық сақтаудың маңыздылығын түсінуі, салауатты өмір салтының қарапайым ережелерін білуі және қолдана алуы;

- өз ойын, сезімін, алған әсерін шығармашылық әрекеттер арқылы жеткізе алуы;

- Қазақстанда тұратын түрлі ұлт өкілдері арасындағы бейбітшілік пен ынтымақтастық құндылықтары туралы түсініктерді білуі;

- шынайы достық және қарым-қатынас қуанышының мәнін түсінуі, құрбыластары мен үлкендер арасындағы достық пен сыйластықты бағалай білуі;

- қарама-қарсы жыныс өкілдерімен достық қарым-қатынас жасай алуы; 

- өз әрекеттері үшін жауапкершілікті сезіне алуы, мектепте, үйде, қоғамдық орындарда мінез-құлық ережелерін қолдана алуы;

- оқушы  құқығы  мен   міндеттерін  білуі  және  оларды  қолдана  алуы  

 к е р е к.

6.2.2   4-деңгей (3-4  сыныптар)
4-сыныпты бітірген оқушылар:

- бұрын меңгерген адамгершілік құндылықтар туралы кеңейтілген түсініктерді және еңбек ету, қызмет ету, ақиқат, үйлесімділік, сұлулық, руханилық, адамгершілік, адамшылық сияқты жаңа ұғымдарды білуі;

- адами сезімдер мен эмоцияларды, өзінің эмоциялық күйін ажырата білуі, өзінің сезімдері мен талпыныстарын көрсете алуы, жағымсыз эмоциялары мен әрекеттерін тежей алуы;

- этика ережелерін білуі және іс жүзінде қолдана алуы, мораль, этика мәселелерін талқылау барысында өзінің пікірін білдіріп, өз сөзіне және ісіне жауапкершілік таныта алуы;

- адамның жағымды және жағымсыз сезімдері мен әрекеттерін ажыратып, олардың себеп-салдарын талдай алуы;

- денені дамыту қажеттігін түсініп, денсаулықты сақтауды қамтамасыз ететін сауықтыру әдістемесі мен қауіпсіздік шараларын іс жүзінде қолдана алуы;

- өз ойы мен алған әсерлерін шығармашылық әрекеттер арқылы жеткізе алуы;

- топта, сыныпта, үйде өзіне және өзге адамдарға көңіл бөліп сыйлауы, сондай-ақ бейтаныс адамдармен өзара жағымды, достық қарым-қатынас жасай алуы;

- өз туыстары мен жақындарының еңбегі мен кәсібіне ықылас танытып, құрмет көрсете алуы;

- табиғаттың маңыздылығын өмір сүрудің негізі ретінде түсінуі;

- қоршаған ортаға қамқорлық танытып, табиғат көздерінің тазалығын сақтай білуі;

- оқу кітаптарын саналы түрде таңдай білуі, өз мінез-құлқын әдеби кейіпкерлердің әрекеттері арқылы бағалай алуы;

- өзін Қазақстан Республикасының азаматы ретінде сезінуі, ел, қала, ауыл, мектеп өміріне өзінің қатысты екенін білуі, қоғамға қызмет етудің мәнін түсінуі  к е р е к.

6.2.3  5-деңгей (5-6 сыныптар)
6-сыныпты бітірген оқушылар:

- бұрын меңгерген адамгершілік құндылықтар туралы кеңейтілген түсініктерді білуі және еркіндік, тәуелсіздік, шыдамдылық, жәбірлемеу, ақыл, ерік, махаббат, ар-намыс, абырой, шығармашылық, мәдениет, өнер сияқты жаңа ұғымдарды білуі;

- адамның жағымды және жағымсыз қасиеттері, эмоциялары мен сезімдері туралы кеңейтілген түсініктерге ие болуы;

- өзінің қайталанбас жекелігін сезіне білуі, өзгелердің жекелігіне құрметпен қарай алуы; 

- әлсіз, сырқат, жәбір көрген адамдарға қатысты мейрімділік таныта алуы, өзінің адамдарға жанашырлығын нақты көмек арқылы көрсете алуы;

- үйде, өз айналасындағылармен рухани нормалар, адамгершілік қағидаттар негізінде бірлескен әрекетте достық қарым-қатынасты қолдауы, ұрыс-керіс, дау-жанжалдың жағымсыз екенін сезінуі, оларды жеңе алуы, ынтымақтастық пен келісім негізінде өзара әрекет ете алуы; 

- дене және психикалық саулық үйлесімділігінің маңызын, салауатты өмір салтының мәнін түсінуі, жағымсыз әрекеттерден аулақ болуға тырысуы;

- өзінің бос уақытын тиімді ұйымдастыру қажеттілігін сезінуі, өз уақытын жоспарлай алуы;

- өздігінен білім алуы және өзін іс жүзінде көрсете білуі, өз бетінше шығармашылықпен айналысуға қызығушылық танытуы, өз қабілеттері мен мүмкіндіктерін мейлінше жүзеге асыруға ұмтылуы;

- өз ойлары мен сезімдерін еркін жеткізіп, өзіне қарасты объективті пікір білдіре алуы;

- достық пен қарым-қатынасты бағалай алуы, шыдамдылық танытып, реніш пен түсінбеушілікті кешіріп, басқа адамды тыңдай алуы, түсіне білуі;

- түрлі жағдаяттарда өзін лайықты және жауапты ұстай алуы, эмоциялық жай-күйін басқара алуы, жағымсыз эмоцияларын, ниеттерін тежей білуі;

- дербес және жауапты шешім қабылдай алуы және оны негіздей білуі;

- басқа адамдардың ар-ұжданына нұқсан келтірмей, өз қағидаттарына, ұстанымдары мен сенімдерінде берік болуы;

- адамның гендерлік айырмашылығын ескере отырып, олардың әлеуметтік рөлі туралы түсініктерді білуі;

- өз әрекеттерін айналасындағы адамдардың іс-әрекеттерімен теңдестіре алуы және бағалай білуі, әйгілі адамдар өміріндегі жақсы болуға көмектесетін құндылықтарды ажырата алуы   к е р е к.

6.2.4  6-деңгей (7-8 сыныптар)

8-сыныпты бітірген оқушылар:

- бұрын меңгерген адамгершілік құндылықтар туралы кеңейтілген түсініктерді және даналық, адалдық, келісім, шындық, бақыт, өмір, махаббат сияқты жаңа ұғымдарды білуі;

- адам мінезінің жағымды және жағымсыз сипаттарын, әрекеттері мен ниеттерін ажырата алуы;

- өзінің эмоциялық және психикалық жай-күйін басқара алуы, жағымсыз эмоция мен әрекеттерді тежей алуы;

- отбасылық дәстүрлерді білуі және құрметтей алуы, өзінің отбасындағы рөлін түсініп, туыстары және жақындарымен отбасында достық қарым-қатынасты сақтай білуі, жауапкершілікті сезініп, қамқор бола алуы;

- салауатты өмір салтына ықпал ететін түрлі дене әрекеттерін орындай алуы;

- қоршаған орта мен адам сұлулығын бағалай алуы, өзінің оларға қатынасын шығармашылық әрекеттер арқылы жеткізе алады; 

- өз міндеттеріне жауапкершілікпен қараудың мәнін түсінуі, жеке дара және ұжымда еңбек ете алуы;

- рухани-адамгершілік нормаларға сәйкес жеке мақсаттары мен оларға қол жеткізу  мүмкіндіктерін анықтай алуы; 

- жағымсыз стереотиптер мен қатерлі әуестікті бағалай алуы, жағымсыз әдеттердің (маскүнемдік, шылым шегу, есірткі заттарды қолдану және т.б.) алдын алу тұрғысынан өз іс-әрекеттері мен өзінің дамуын бағалай алуы; 

- өзінің және өзге халықтар мәдениеті, дәстүрі, салты және тілінің маңызын түсіне білуі; 

- жағымды қарым-қатынас жасау құндылығын түсінуі, өзін-өзі бағалай білуі және оны мұғалімнің, құрбыларының, туыстары мен жақындарының бағалауымен салыстыра алуы;

- қоғамда мінез-құлық ережелерін лайықты сақтай алуы, өз қылықтары мен айналасындағылардың әрекеттерін бағалай алуы;

- өзінің әлеуметтік және азаматтық жауапкершілігін сезіне білуі, өз бетінше шешім қабылдай алуы    к е р е к.

6.2.5    7-деңгей  (9-10 сыныптар)
10-сыныпты бітірген оқушылар:

- жалпыадамзаттық, этномәдени, ұлттық құндылықтардың өзара байланысын және арақатынасын түсінуі;

- жағымды қарым-қатынас жасау мәдениетін меңгеруі және оны күнделікті өмірде қолдана алуы; 

- өз көзқарасы мен қылықтарын, сондай-ақ өзге адамдардың көзқарастары мен қылықтарын талдай білуі және сыни тұрғыдан бағалай алуы, өз ойы, сөзі және ісіне жауапкершілікпен қарай алуы;

- жәбір көрсетудің және қаталдық көріністерінің жағымсыз салдарын білуі;

- өмірлік жағдаяттардағы тамаша, көтеріңкі, мұңды, күлкілі жайларды айырып, анықтай алуы, оларды сипаттай білуі және өз қатынасын білдіре алуы; 

- отбасындағы жағымды қарым-қатынас, ата-аналары, тәрбиешілері немесе қамқоршыларына адамгершілік борыш құндылықтарын сезінуі, оларға сүйіспеншілік, сыйластық, шыдамдылық таныта алуы;

- өмір мен денсаулықты құндылық ретінде сезінуі, өзінің келешек дене және рухани даму жолдарын анықтай алуы, салауатты өмір салты мен сауықтыру әдістемесінің пайдасы туралы білімдерін іс жүзінде пайдалана алуы, шылым шегуден, маскүнемдіктен, нашақорлықтан аулақ болуы; 

- болашақ мамандығын саналы түрде таңдай алуы, өзінің жеке уақытын тиімді ұйымдастырып, ұтымды пайдалана алуы;

- тілектері мен мүмкіндіктерін обьективті түрде салғастыра алуы, материалдық және материалдық емес қажеттіліктерді ажырата алуы;

- әр түрлі білім көздерінен алынған ақпараттарды салыстырып, талдап, сыни тұрғыдан бағалай алуы;

- өз көзқарасы мен пайымдауын еркін, дәйекті түрде жеткізуі және оны негіздей алуы, өз пікірінен өзгеше айтылған пікірлерге шыдамдылық таныта алуы;

- мінездегі кейбір ауытқушылық көріністерін тани және бағалай алуы, жағымсыз ниеттерді тежей алуы, шиеленістерден аулақ болуы, оларға тойтарыс бере алуы және басқаларға зиян келтірмейтін шешім таба алуы;

- белгілі бір жетістіктерге қол жеткізу үшін бірін-бірі қолдаудың мәнін түсінуі, шамасына қарай жақындары мен достарына көмек, қолдау көрсете алуы;

- азаматтығын сезінуге талпынуы, қазақ тіліне және өзге тілдерге, қазақтың ұлттық дәстүрлері мен өзге халықтар дәстүрлеріне құрметпен қарауы, қоғамға қызмет етудің практикалық дағдыларына ие болуы;

- басқа ұлттар мен конфессия өкілдеріне, олардың қоғамдағы орны мен ерекшеліктерін ескере отырып, құрмет пен шыдамдылық таныта алуы     к е р е к.

6.2.6     8-деңгей (11-12 сыныптар)
12-сыныпты бітірген оқушылар:

- өмір құндылықтарының жалпыадамзаттық, рухани-адамгершіліктік мәнін түсінуі, өзара адами қарым-қатынастарды тани алуы және оны бағалай білуі; 

- айналасындағы адамдармен жағымды қарым-қатынас орната алуы, ұжымда еңбектене білуі, топ пен ұжымда өз мәртебесін теңестіре алуы;

- өз отбасын құрудың маңызын саналы түсініп, есею өміріндегі жарқын болашағын сезінуі;

- өзінің мінез-құлқын, физикалық және психикалық жағдайын басқара алуы, эстетикалық талғамын, жақсы әдеттерін көрсете алуы, күнделікті өмірде сұлулық заңдылықтарын пайдалана білуі, өз ойы мен сезімдерін еркін жеткізе алуы;

- қоршаған әлеммен үйлесімді қатынастың маңыздылығы туралы білуі;

- өзінің ұстанымдары мен сенімдерінде тұра алуы;

- салауатты өмір сүре алады; сыныпта, мектепте, үйде денсаулық сақтау ортасы жағдайларын қолдау және жасау үшін білімдері мен біліктерін қолдана алуы;

- өзін-өзі жетілдіру үшін ақпараттық және коммуникативтік технологияларды шығармашылықпен және өнімді пайдалана алуы;

- күрделі жағдаяттарда жауапты шешім қабылдай алуы, азаматтық ұстанымын көрсете алуы;

- нақты жағдаятты бағалай алуы, түрлі мәселелер шешіміне іздестіру жүргізе алуы, қалыпты жағдайларда қалыптан тыс шешім таба білуі    к е р е к.
7  «Өзін-өзі тану» пәні бойынша базалық білім мазмұны

Өзін-өзі тану пәнінің базалық мазмұнын анықтаудың негізгі бағдарлары болып:

- адамның қабілеттерін ашуға және оның физикалық, психикалық, рухани, әлеуметтік және шығармашылық әлеуеттерін үйлесімді дамытуға бағытталған рухани-адамгершілік білім берудің жалпы мақсаты;

- жалпыадамзаттық құндылықтарды түсінуді; 

- өзін, өзгелерді және өмірді түсіну дағдыларын қалыптастыруды;

- шешім қабылдау барысындағы жағдаяттарды бағалауды;

- табиғаттың сақталуын және адамдардың жақсы тұрмысын қамтамасыз 

- ететін адамгершілік таңдау жасай алу іскерлігін дамытуды;

- айналасындағы адамдармен қарым-қатынастың адамгершілік аспектілерін ескере отырып, өзара әрекет ету іскеріліктерін жетілдіруді;

- өзін-өзі іске асыру үшін, қоғамға қызмет ету үшін, өз халқын және жалпы адамзаттың өркендеуі үшін рухани-адамгершілік құндылықтарды қолдана білу іскерліктерін дамытуды;

- күнделікті тәжірибеде рухани-адамгершілік білімдері мен іскерліктерін қолдануды ұйғаратын күтілетін нәтижелердің көпдеңгейлі жүйесі болып табылады. 

Оқу пәні ретінде өзін-өзі танудың базалық мазмұнының құрамын анықтау үшін негіздеме болып адамзаттың рухани және әлеуметтік тәжірибесі, әлем мәдениеті, халықтар даналығы, ғылым қызмет етеді. Жалпыадамзаттық құндылықтар туралы ұғымдар жүйесі мен олардың адам өміріндегі көрінісі өзін-өзі танудың базалық мазмұнының құрылымдық элеметтері болып табылады. Осы негізде: өзін тану, өзгелерді тану, әлемді тану, адамзат тәжірибесін тану тұрғысында мазмұндық сызықтар анықталған.

Өзін-өзі тану пәнінің базалық білім беру мазмұны төрт негізгі бөлімді қамтиды:

1. Адамның өзін-өзі тануы

2. Адам және қоғам

3. Адам және қоршаған орта

4. Адамзаттың рухани тәжірибесі.

«Адамның өзін-өзі тануы» атты бөлімнің тақырыптары өзін-өзі тану, адамгершілік, адам, өмір, руханилық, сұлулық, даналық, ақиқат, денсаулық, үйлесімділік, қызмет ету, еңбек, достық, махаббат, қарым-қатынас жасау және басқа да құндылықтарды оқып үйренуге және жеке тұлғаның үйлесімді дамуын біртұтас процесс тұрғысында ашуға бағытталған:

- өзін-өзі тану;

- адамның сезімі, эмоциясы және әрекеттері;

- рухани әлем;

- махаббат(өмір негізі;

- жеке даралық және интеллект;

- өмірдің мәні мен тағдыры;

- денсаулық;

- салауатты өмір салты;

- шығармашылық;

- рух, жан, тән;

- сана, интуиция және ұғыну;

- әркімнің жан дүниесіндегі адамгершілік заңы;

- дарындылық және қабілеттер;

- темперамент, мінез.

 «Адам және қоғам» бөлімінің тақырыптары адам, еңбек, шеберлік, отбасы, балалар, қоғам, отан, патриоттық, этика, адамгершілік және басқа да құндылықтарды оқып үйренуге және адамның қоғамдағы рөлін ашуға бағытталған:

- басқа адамдармен өзара қарым-қатынас жасау мәдениеті;

- адамгершілік мінез-құлық;

- адами қарым-қатынастар этикасы;

- отбасындағы өзара қарым-қатынастар этикасы;

- балаларды тәрбиелеу;

- ұрыс-керіс және дау-жанжалдарды реттеу;

- жағымды қарым-қатынас;

- әр адамның моральдық қағидаларды қатаң сақтауы;

- адамның әлеуметтік рөлдері;

- адам моральды иеленуші;

- кәсіби тұрғыдағы өз-өзіне сенімділік; 

- ұрпақтар сабақтастығы;

- патриоттылық және азаматтылық;

- қоғамдағы әйел адамның және ер адамның рөлі;

- қоғамға қызмет ету. 

«Адам және қоршаған орта» бөлімінің тақырыптары табиғат, адам, үйлесімділік, сұлулық, жер, ғарыш, махаббат, әлем, денсаулық және басқа да құндылықтарды оқып үйренуге және қоршаған әлем, ондағы адамның алатын орны туралы білімді қамтыйды: 

- барлық жаратылыстың үйлесімділігі мен бірлігі;

- табиғаттың адамға әсері;

- адамның табиғатқа әсері;

- жан-жануарлар мен өсімдіктер әлемінің адамға әсері;

- қоршаған әлемнің сұлулығы – жан дүниені тәрбиелеу құралы;

- салауатты өмір салты;

- ғарыш, әлем заңдары.

«Адамзаттың рухани тәжірибесі» бөлімнің тақырыптары даналық, ақиқат, әлем, зорлық көрсетпеу, шындық, қызмет ету, махаббат, өмір, адам, бақыт, өнер, шығармашылық құндылықтарды оқып үйренуге және адамзаттың рухани тәжірибесіндегі құндылықтарды ашуға бағытталған: 

- адамзаттың рухани мәдениеті;

- өнер түрлерінің адамға әсері;

- ақиқатты іздеу;

- мәдени мұра;

- әлем халықтарының салт-дәстүрлері; 

- тамаша адамдар өмірі;

- адамзаттың рухани ұстаздары.

Өзін-өзі тану пәнінің базалық білім мазмұны өзін-өзі тану процесінде рухани-адамгершілік қасиеттерді дамыту, жеке тұлғаның өзін-өзі барынша іске асыру, өзін-өзін анықтау үшін көмектесіп, адамның өмір сүру логикасына жауап бере ала отырып және мектепке дейінгі және жалпы орта білімнің барлық сатылары үшін инвариантты болып табылады. Білім мазмұны оқу бағдарламаларында балалардың жас ерекшеліктерін есепке ала отырып нақтыланады. 
Өзін-өзі танудың жеке пән ретіндегі базалық білім мазмұнын анықтауға белгіленген бағдарлар мен негіздер септігін тигізеді және төмендегідей мақсаттар үшін қызмет етеді: 

- өзін-өзі танудың негізгі идеяларының басқа да білімдік пәндер мазмұнымен бірігуі;

- өзін-өзі танудың қоғамға қызмет етудің практикалық дағдыларын игеруге бағдарланған вариативті құрамбірлігінің мазмұнын жобалау. 

8 Оқу жүктемесі және оның бөлінуі

Өзін-өзі танудың жеке міндетті пән ретінде оқытылуы оқу жоспарының инвариантты бөлімінде жүзеге асырылады.

Өзін-өзі тану пәнінің оқу жүктемесінің көлемі:

- мектепке дейінгі білім берудің ересектер тобында ─ аптасына 1 сағаттан, бір жылға барлығы 32 сағатты;

- мектепалды тобында ─ аптасына 1 сағаттан, оқу жылы бойынша барлығы 32 сағатты;

- жалпы білім беретін мектептердің барлық сыныптарында (1-12 сыныптар) аптасына 1 сағаттан, оқу жылы бойынша барлығы 32 сағатты құрайды.

Вариативті оқу жүктемесінің бір оқу сағаты бастауыш мектепте таңдау бойынша сабақтарда, негізгі мектепте таңдау бойынша курстарда және мектептің жоғарғы сатысындағы бейіндік оқыту жағдайларында, қолданбалы курстарда пайдаланылады. Модульдік принцип бойынша жобаланған осы курстардың өткізілу уақыты (32 сағаттан 64 сағатқа дейін) мен сипаты әр түрлі болуы мүмкін.

Сонымен бірге рухани-адамгершілік білім берудің іске асырылуы барлық міндетті оқу пәндері мен мектептен тыс іс-шаралардың, сондай-ақ әрбір оқу пәні бойынша білім стандарттары, оқу бағдарламалары, оқулықтар мен оқу-әдістемелік кешендердің мазмұнын өзін-өзі танудың негізгі идеяларымен байытуды көздейді.

9 Өзін-өзі тану бойынша білім беру процесін ұйымдастырудың ерекшеліктері

Бала бақшаларда және мектептерде өзін-өзі тану пәнінің мақсаттарын толық іске асыру үшін жалпыадамзаттық құндылықтар басым болатын ерекше атмосфера құрылады.


Өзін-өзі тану бойынша жеке тұлғаға бағдарланған білім беру процесі: 

- балаға құндылық тұрғысынан қарауды, оның қажеттіліктері, қызығушылықтары мен мүмкіндіктерін барынша есепке алуды; 

- тұлғаның өзін-өзі тануы мен өзін-өзі жетілдіруіне арналған жағымды жағдайлар тудыруды;

- дамыта оқытудың әдістері мен формаларының әр түрлілігін, пәннің мазмұнын адамгершілік таңдау жасау мен ойлануға арналған өмірлік мысалдармен және жағдаяттармен толықтыруды;

- оқушылардың тұлғалық, рухани өсуінің ішкі динамикасына көңіл бөлуді;

- білім беру процесі субьектілерінің тілектестік диалогын ұйымдастыруды;

- мектеп, отбасы, қауымдастықтың өзара бірлесіп, тығыз байланыста әрекет етуін;

- білім мекемелерінде ізгілік, сүйіспеншілік, әділдік және өзара түсіністік атмосферасын құруды қарастырады.

Өзін-өзі тануды оқыту интерактивтік әдістеме негізінде білім беру процесіне әрбір қатысушының жеке тұлғалық ерекшеліктерін мойындай отырып жүргізіледі. 

Адамгершілік құндылықтар әрбір жасқа лайықты әлемді қабылдау арқылы меңгертіледі. Өзін, өзге адамдарды тану, қоршаған ортамен өзара қарым-қатынас жасау, ақиқат пен махаббатты түсіну адам өмірінің ең басты мәні тұрғысынан бала ойлана алатын, өзінің пікірін жеткізе білетін, таланты мен қабілеттерінің ашыла түсетін, формальды емес, сенімді жағдайда өтеді.

Өзін-өзі тану сабақтарында мұғаліммен ашық диалог жүргізіледі, әлеуметтік-рөлдік ойындар мен тренингтерде адамдардың өзара қарым-қатынас әлемі зерттеледі, өмірлік бақылаулары бойынша пікір алмасады, қоғамға қызмет етудің практикалық дағдылары дамытылады.

Өзін-өзі тану ерекшелігін есепке ала отырып, денсаулық сақтау әлеуетіне ие әр түрлі стандартты емес сабақ түрлері: ойын-сабақтар, ойлану-сабақтары, пікір-сайыс сабақтары, театрландырылған сабақтар, шығармашылық сабақтар, конкурс-сабақтар, фантазия-сабақтар, концерт-сабақтар, экскурсия және т.б. сабақтар пайдаланылады.

Өзін-өзі тануды оқыту процесінде бірқатар әдістемелік тәсілдер қолданылады: 

«Шаттық шеңбері» ─ сабақтың бас кезінде қолданылатын әдістемелік тәсіл. Мұғалім балалармен бірге, барлығы бір-бірімен еркін қарым-қатынас жасайтын шеңбер жасайды, әр түрлі ән айтып, өлең оқиды. «Шаттық шеңберінің» педагогикалық мәні – әрбір бала өзіне таныс үлкен достық шеңберіне қабылданғанын сезінеді, өзіне сенімі артып және өзгелердің де сеніміне ие болады. 

«Тыныштық сәті» ─ релаксацияның әдістемелік тәсілі. Толық тыныштықта баланың жүрек соғу ырғағы мен тыныс алуы реттеледі, денесі жеңілденеді. Ол өз ойын жинақтай алу мүмкіндігіне ие болады, өзінің ішкі “Менін” түсіне алады, өзінің сезімі мен көңіл-күйін жақсы сезінеді. Мұғалімге балаларға осы жаттығуды орындату барысында олардың дене қалпына, тыныс алуы мен денесін бос ұстай білуіне баса назар аудару ұсынылады. 

«Өзіммен-өзім» ─ бұл тәсіл баланың өзін және өзінің жүрегін тыңдай білуіне септігін тигізеді. Ол баланың сезімі мен эмоциясын, жалпы рефлексияға қабілеттерінің дамуын ынталандырады. Осы тәсіл балаларға жайлы әсер етеді, олардың қиялын дамытады, топтағы мінез-құлыққа жағымды ықпал етеді және әдетте, материалды жаңадан түсіну барысында пайдаланылады. Осы мақсаттарды жүзеге асыру барысында мұғалімнің сөзімен қатар, сондай-ақ аудиоқатарлар (классикалық музыка, табиғат дыбыстары және т.б.) қолданылады.
«Оқу» ─ оқушылардың білімін және адамгершілік қасиеттер мен құндылықтар туралы түсініктерін кеңейтуге, оқу іскерліктерін дамытуға бағытталған әдіс. Оқушылардың танып-білуге құштарлығын арттыру мақсатында үлкендермен бірге және өз бетінше көркем шығармаларды оқу ұсынылады. Бұл әдіс оқушылардың ойлауын, еске сақтауын, эмоциялық ерік- жігер салаларын дамытады. 

«Сабақтың дәйексөзі» ─ оқушылардың танымдық белсенділігін арттыруға, оқу материалын эмоционалды-бейнелі қабылдауына ықпал ететін өзін-өзі тану сабақтарының міндетті элементі болып табылады. Сабақтың дәйексөзі ретінде мақал-мәтелдер, қанатты сөздер, афоризмдер алынады. 

«Мұғалімнің әңгімелеуі», «Оқушының әңгімелеуі» ─ оқушылардың әңгіме, ертегі, өсиет әңгіме, өлеңдерді ұжым болып тыңдауына жағымды жағдай туғызатын сөйлеу және ойлау іс-әрекеттерінің маңызды түрі. Балалар осы әдіс арқылы әңгімені тыңдай және ести білуді, сезіне алу және сезіммен қабылдауды, ой елегінен өткізу мен пайымдай алуды үйренеді. Шығарманы әңгімелеудің кідіріспен, сахналау элементтері арқылы мазмұндап айту түрлері қолданылады. 

«Әңгімелесу» ─ бұл балалардың тақырып мазмұнын түсінуіне мүмкіндік беретін дидактикалық тәсілдің сұрақтар мен жауаптар түріндегі қарым-қатынас нысаны. Әрбір оқушы өзінің пікірін айта алады, тақырыпқа өзінің көзқарасын білдіре алады, өзін толғандыратын сұрақтарды қоя алады. Мұғалім балалардың ойлау қабілеттерін дамытады, оларды өз пікірлерін және жағдаяттар мен әрекеттерге қатысын білдіре алу іскерлігіне үйретеді.    

«Ойын», «Жаттығу» ─ балаларды танымдық қызығушылықтарың жандандыру және меңгерген ұғымдар мен іскерліктерін бекіту үшін ұсынылатын оқыту әдісі. Ойын әрекеттері мен жаттығулары арқылы баланың жеке тәжірибесі негізінде оқу материалының мазмұны жүзеге асырылады. Балалар ойындар мен жаттығулар нәтижесінде құрбыластарымен жағымды қарым-қатынас жасау дағдыларына ие болады, өмірлік дағдыларды меңгереді. 

«Шығармашылық жұмыс» ─ өзін-өзі тану сабағының маңызды бөлігі. Сурет салу, макет, коллаж жасау мен өлең, өсиет әңгіме, ән және т.б. шығару түрінде әртүрлі нысанда өзбетінше және ұжымдық әрекеттер арқылы жүзеге асырылады. Бұл тәсіл шығармашылық әлеуетті ашуға, символдар, бейнелер мен әрекеттер арқылы өзіндік “Менін” білдіре алуға көмектеседі. Бірлескен шығармашылық әрекет оқушылардың ынтымақтастық, шыдамдылық, ұқыптылық сияқты адами қасиеттердің маңыздылығын ұғынуына, өзінің пікірін айту мен басқалардың пікірін құрметтей білу іскерліктерін дамытуға мүмкіндік береді; балалардың өз күшіне сенімділігін, өзінің қабілеттері мен шығармашылық мүмкіндіктеріне сенімдерін қалыптастырады; жауапкершілікке, дербестілікке тәрбиелейді.

«Жағдаяттар кезінде ойлану» ─ балалардың нақты өмірлік жағдаяттарды бағалай білу қабілеттерін дамытуға, өзінің ойы мен ісіне, әрекеттеріне жауапкершілігін қалыптастыруға ықпал ететін әдістемелік тәсіл. Жағдаяттарды талқылау балалардың ойлауға бейімділіктерін, өзін және өзгелерді бағалауға икемділіктерін, қоршаған әлеммен жағымды өзара әрекеттестікті құра білу іскерліктерін қалыптастыруға мүмкіндік береді. 

«Бейнематериалдар көру (фильмнен, мультфильмнен үзінділер және т.б.)» ─ оқу ақпараттарын жеткілікті көрнекілік нысанда ұсынуға мүмкіндік беретін әдістемелік тәсіл. Айқын көркем бейнелер балалардың өтілген материалдардың мазмұнын қабылдауы мен меңгеруін күшейтеді. 

«Ән шырқайық, достар!» ─ сабақта қосылып ән айтуды ұйғаратын әдістемелік тәсіл. Ән айту балалардың сезімдерін сергітіп, көңіл-күйін жадыратады. Бұл тәсіл сабақтың кез-келген кезеңінде қолданылады. 

«Сергіту сәті» ─ шаршағанды ұмыттыруға, жалығуды болдырмауға, денеге түскен күшті төмендетуге қажетті өзін-өзі тану сабақтарының компоненті. Сергіту жаттығулары бір әрекеттен басқа әрекетке ауысуға бағытталған қысқа ойындар түрінде жүргізіледі. Осы тәсілді қолдану топта жақсы көңіл-күй тудырады, ұқыптылықты, реакция жылдамдығын дамытады, ұжымға топтасуға ықпал етеді. 

«Сахналау» ─ бұл тәсіл өзін-өзі тану сабақтарында оқу материалының мазмұнын эмоционалдық-сезімдік күймен тиімді қабылдау мақсатында әр түрлі жағдаяттарды балалардың өздері рөлдерде орындауы арқылы ұйымдастырылады. 
 

«Қорытындылау» ─ мұғалімнің өзі немесе балалармен бірлесіп сабақтың өзіндік логикалық қорытындысын шығаруға және құрылымдық элементтерінің орындалуына қол жеткізуге бағытталған әдістемелік тәсіл. 
«Жүректен-жүрекке» шеңбері ─ әдетте, оқу сабағын аяқтайтын, бір-бірімен пікір алмасу, бір-біріне тілек айтуды қарастыратын және педагогтың әрбір баланың эмоционалдық жай-күйін, олардың сабақ тақырыбын түсіну дәрежесін анықтауына мүмкіндік туғызатын әдістемелік тәсіл. 

«Үй тапсырмасы» ─ баланың сабақ тақырыбына және сабақта меңгерген білім, іскерлік және дағдыларын бекітуге қызығушылығын арттыратын тәсіл. Балалар үй тапсырмасын дәптерлеріне өз бетінше немесе үлкендермен бірге орындайды. Бұл балалар мен үлкендердің бірін-бірі жақсы түсінуіне септігін тигізеді. 

Өзін-өзі тану бойынша оқу процесін ұйымдастырудың маңызды шарты балалардың жас және психологиялық-физиологиялық ерекшеліктеріне сәйкес эмоциялық жайлылықты қамтамасыз ететін денсаулық сақтау ортасын құру болып табылады. Сабақта әрекет түрлерінің алмастырылуы оқуға жағымды мотивтерді қамтамасыз етеді. 

Өзін-өзі тану сабақтары арнайы үнтаспалар, бейнетаспалар, көрнекіліктер және дидактикалық материалдармен жабдықталған кабинеттерде 10-15 адамнан тұратын шағын топтарда өткізіледі.

Өзін-өзі тану сабақтарын өткізудің әдістері мен нысандарының кең нұсқалылығы, оларды арнайы кабинеттерден тысқары (концерт залында, мектеп алаңдарында, табиғат аясында, мұражайда, сурет галереясында, театрда және т.б.) орындарда ұйымдастыруды қарастырады. 

Өзін-өзі тану бойынша сабақтан тыс әрекеттер алған білімдерін күнделікті өмірде практикалық түрде қолдана білуді және қоғамға қызмет етуге белсенді қатысуды қарастырады. 

Білімнің әрбір деңгейі үшін типтік бағдарлама, оқулық, оқу-әдістемелік құрал, хрестоматия, өзін-өзі тану бойынша дәптер, көрнекі-иллюстрациялық, дидактикалық және үнтаспа, бейнетаспа материалдарынан құралатын оқу-әдістемелік кешен пайдаланылады.

Өзін-өзі тану процесінде мұғалімнің рөлі айрықша, өйткені ол қазіргі оқыту мен тәрбиелеу әдістерін, психологиялық білімдерін, балалардың жас ерекшеліктерін ескере отырып, педагогикалық процесті дербес құра алу білігін жетік меңгерген болуы тиіс. Өзін-өзі тану мұғалімі сабақта жеке тұлғаның шығармашылық әлеуетін, оның қабілеттері мен мүмкіндіктерін ашуға көмектесетін оқытудың әртүрлі дәстүрлі, дәстүрлі емес түрлерін, интерактивті нысандары мен әдістерін қолданады. 

Балаларға деген махаббат, әрбір баланың ерекшелігін құрметтеу, шыдамдылық, «ізгі ақыл» мен «жылы жүрек» – қоғамға қызмет етудің үлгісі болып табылатын өзін-өзі тану педагогының ең басты қасиеттері.

Өзін-өзі тану мұғалімінің құндылыққа бағдарланған бағыттылық әрекеті оқушылардың білім алуына, даналықты, адамзаттың мәдени жетістіктерін ұғынуына, өзара түсіністікті және қоғамның барлық мүшелерімен жағымды қарым-қатынас жасауды үйренуіне мүмкіндік береді.

Мұғалім әрбір оқушының ерекшелігін ескере отырып, балалардың қоршаған ортада өзінің жеке тұлғалық «Менін» жете түсіну процесіне көмектеседі. Ол дайын білімдерді жеткізуші емес, балаларды өмірлік маңызды іскерліктер мен дағдыларды игеруге жетелейтін өзін-өзі тану процесінің жетекшісі. Ол балалармен бірге пікір таластырады және ойланады, жаңалықтар ашады, таңданады және күмәнданады, бірлескен шығармашылықта қызығушылықпен өмірдің ақиқатына көз жеткізеді, сыныпта жағымды жағдай туғызады. Осының барлығы оқушылардың компетенцияларын дамытуға, күтілетін нәтижелерге қол жеткізу үшін жағдай тудыруға ықпал етеді. 

10 Оқушылардың оқу жетістіктерін бағалау бойынша ұсыныстар

Бағалау білім беру процесінің маңызды бөлігі болып табылады. Оқу жетістіктерінің сегіз деңгейде көрсетілген күтілетін нәтижелер жүйесі оқушылардың танымдық іс-әрекеттерінің дамуын қадағалау, олардың жалпыадами құндылықтарды ұғынуы мен қоғамға қызмет ету дағдыларын игеруі үшін негіз болады.

Рухани-адамгершілік білім ерекшеліктеріне сәйкес оқушылардың оқу жетістіктерін сандық емес, сапалық бағалау маңызды болып табылады. Осыған байланысты өзін-өзі бағалау, құрбыларының бағалауы, оқушының нақты іс-әрекеттері туралы қысқаша және шағын жазбалар, оқытудың әрбір деңгейінен кейінгі аралық нәтижелерді өлшеуге арналған тапсырмалар жүйесі сияқты бағалаудың әр түрлі әдістері қолданылуы мүмкін. 

Оқушылардың ағымдық оқу процесіндегі жетістіктері туралы ақпараттар және әрбір деңгейден кейінгі қорытынды нәтижелер:

- оқушылардың жеке, топтық және ұжымдық іс-әрекеттерін ұйымдастыру процесінде;

- оқытудың интерактивті әдістерін немесе сараланған тапсырмаларды қолдану кезінде портфолиоға жиналады.

Оқыту нәтижелерін оқушылар жетістіктері туралы жинақталған ақпараттар негізінде қорытындылау мен бағалау жеке мұғалім арқылы да, оқушының қатысуымен ұжымдық шешім негізінде де жүзеге асырылады. Оқушылардың оқу жетістіктерін:

- оқушылардың жеке және рухани дамуына қолдау көрсету үшін;

- оқудың барлық кезеңінде әрбір оқушының өз жетістіктерінің даму динамикасын ұғынуы үшін осы бағытта бағалаудың мәні зор.

Портфолио құру және оқу жетістіктері туралы жинақталған ақпараттарды қорытындылау өзін-өзі тану бойынша білім стандартын және оқу-әдістемелік кешенін жетілдіру мен дамытуға, сондай-ақ білім беру мекемелерінің іс-әрекеттерінің тиімділігін жоғарылату үшін өз уақытында шешімдер қабылдауға мүмкіндіктер туғызады. 

Өзін-өзі тану бойынша оқушылардың қорытынды нәтижелері мектептің негізгі сатысын бітіргені туралы, сондай-ақ жалпы орта білім құжаттарында «сынақ» түрінде көрініс табуы тиіс.

Қосымша
(анықтамалық) 

